
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


દબાઈ જાતાં આ મુજ જિગર કૈલાસ ચડતું,

નહીં ભાનુ સાથે કિરણમય થાવા મન રહ્યું.



અરે! જૂઠાં જૂઠાં કિરણ ચળકે તે પ્રણયનાં,

જનો માટે ના તે, નવ જન ઉડી ત્યાં જઈ શક્યા;

ઉડેલાં દાઝેલાં અગણિત અહીં આ તરફડે,

ફરી ઉડી જાવા જિગર કદિ હોંશે નવ કરે.



અમે એ પંખીડાં બહુ વખત ત્યાં લ્હેર કરતાં,

હવા આછી પીળી ઉપર કિરણોમાં ય તરતાં,

ઘડીનો ભાનુ તે, ક્ષણિક સહુ તે રંગ ગજબી,

અહીં હું, વ્હાલી ત્યાં, ગત થઇ ગઇ સર્વ સુરખી.



રહ્યું રોવાનું તે ચિર સમયનું ને અમર છે,

ભલે હું સાથે તે અમર ઉદધિમાં ડુબી રહે;

કરૂં શાને યત્નો ચલિત દ્યુતિનાં દર્શન થવા?

ત્યજાયે શે અશ્રુ ક્ષણિક સ્મિતથી બાથ ભરવા?



સદા રોનારાનું સ્મિત વળી બલે ના કરી શકે,

હસું જેવું તેવું, ક્યમ પ્રિય ઉરે તે જઈ શકે!

હજારો કોશોએ રુદન જ નકી વ્હાર કરશે,

પ્રતિ બિન્દુડે જ્યાં બલમય કંઇ વિદ્યુત વસે.



અરે! મીઠાં અશ્રુ મધુતર બને છે અનુભવે,

સદા તાજી તાજી રુદન કરતાં લઝ્ઝત મળે;

હસે આંહીં તેની ઉપર અનુકમ્પા ઉર ધરે,

બિચારાં કિન્તુ એ અનુભવ ભલે સર્વ લઇ લે.



જશું બીજી કોઇ સ્મિતમય નવી આલમ મહીં,

જડી જાશે જ્યારે સ્મિત મધુર કો આ રુદનથી,

તહીં ત્યારે ચારે નયન ટપકે છો સ્મિતભર્યાં,

નથી આ રોવું કૈં રુદન મધુરૂં શાન્ત કરવા.



ધીમે ધીમે આ બે ઉર ઉરથી આલિંગન કરે,

ફરીથી એ જૂની ચકલી દિલડામાં ફડફડે;

ફરી અશ્રુ વ્હેતાં ચકચકિત એ ગાલ ઉપરે,

ધીમે ધીમે મ્હારૂં દ્રવિત ઉર કાંઈ ગણગણે.

